
			Non é posible cortar unha flor 
sen molestar unha estrela.

			1. Xano

			Deixemos as cousas claras: eu non son un neno normal. Tampouco digo que sexa raro, nin sequera coma a miña irmá, pero non son coma os demais. Seino… porque todo o mundo mo di. Ademais, se o fose non me pasarían as cousas que me pasan. Os outros rapaces viven no mundo sen grandes problemas, deixándose levar, xirando ao mesmo tempo que o planeta, da man das ideas sensatas dos adultos que os guían. Eu nacín de través. Todo o mundo mo di. Vou ao contrario que o resto, sempre pensando nas miñas cousas, ensarillado no que ninguén ve, dándolle a todo a volta que non ten.

			Dentro de dúas semanas farei once anos. Non é que me importe moito, porque desde que papá marchou as festas son diferentes, máis aburridas, e semella que molestan no medio da rutina, pero, así e todo, teño gana de que chegue. O motivo é que a avoa Asteria me deixou un agasallo xusto antes de morrer, pero pediume que non o abrise ata o día do meu aniversario, como se xa presentise que non ía poder darmo en persoa. A avoa era moi lista. Sabía moitas cousas, máis que a maioría da xente, así que talvez fose dese xeito. Talvez sabía o que ía ocorrer. O agasallo é un paquete pequeno, envolto en papel marrón e pechado cun cordel. Non teño nin idea do que hai dentro, e ardo coa gana de que chegue o día para abrilo.

			Ela tamén dicía moitas veces que eu non era normal, pero non o facía coma o resto da xente. Ela dicía que eu era especial. Gustábame moito escoitar a avoa. E mirar o ceo con ela. A xente normal camiña mirando ao chan. A avoa e mais eu botabamos moitas horas ollando cara arriba, apañando estrelas.

			E, de entre todas as constelacións que iluminan o ceo, gustábanos contemplar unha en especial. Durante o inverno, se se bota a vista ao sur nunha noite despexada, pódese ver, xusto enriba dos cornos do Touro, unha manchea de estrelas moi xuntas e brillantes. Teñen moitos nomes: os Mariñeiros, as Cabriñas, as Pombas, as Pléiades… pero a miña avoa dicíalles o Setestrelo. A avoa levábame a abesourar estrelas desde o miradoiro do monte Faro, en Domaio, e sempre agardabamos ata que o Setestrelo asomaba por detrás do Morrazo. O avó discutía con ela, porque a el lle aprenderan que o Setestrelo era a Osa Maior, pero a avoa Asteria era moi teimuda, e sempre porfiaba ata saírse coa súa.

			A avoa morreu a semana pasada. Tiña uns enormes ollos verdes, e o cabelo vermello e crecho, coma raios de sol que lle saísen da cabeza. Sempre estaba rindo. Nunca a vin triste, nin enfadada. E o seu sorriso tamén era vermello e rizo coma unha raiola de luz.

			Sendo eu moi pequerrecho, acabado de nacer e sen case pelame na croca, descubriu, arremuiñados sobre a miña tempa esquerda, xusto enriba da orella, varios lunares que lle lembraban esas estrelas. Desde entón decidiu chamarme así: o Setestrelo. Agora teño o cabelo longo e escuro. Xa non son un neno. Teño case once anos. Ninguén sabe que levo sete estrelas na cabeza. Todos pensan que son raro, un pouco charabiscas, e que nunca farei nada de proveito na vida. E case todo o mundo me chama polo meu nome: Xano. Pero a min gústame pensar que o meu nome secreto, o de verdade, é o que me puxo a avoa. O Setestrelo.

			Sempre vivín en Vigo, unha cidade grande e ruidosa, chea de xente, onde non é doado ver as estrelas. Hai demasiada luz polas noites. E, o que é peor, a ninguén lle importa. De feito están encantados. Así poden seguir coas súas vidas, tal e coma se fose de día. Seica iso lles parece do máis normal. Eu penso que a noite está para durmir, ou para ver estrelas, pero todo o mundo di que non o entendo porque son un neno, e que xa o comprenderei cando medre. Así que, desde a casa, apenas podo ver algunha das máis brillantes. E Venus, claro, que nunca perde a ocasión de asomar por detrás do Meixoeiro, vencendo mesmo os enormes focos do centro comercial.

			Mañá marchamos do piso. A miña nai di que, agora que a avoa morreu, podemos ir vivir á súa casa, que xa é nosa, e así aforramos pagar o alugueiro do piso do Calvario. A casa da avoa está en Domaio, cerca da ponte de Rande. Alí non hai tantas luces, e a min sempre me gustou, porque está a un chimpo do monte Faro, pero dáme mágoa marchar do piso. Nunca vivín noutro sitio e fáiseme raro. A verdade é que non me gustan moito os cambios, e non sei se me gustará a casa da avoa, agora que ela xa non está.

			Teño que deixar de chorar. Mamá está a berrar que me meta na cama, que mañá teño colexio.

			Xa o sei, xa o sei. Xa vou.

		

	
		
			2. O colexio

			Este curso aínda o rematarei no vello colexio, pero mamá dixo que o ano que vén teremos que buscar un novo en Moaña, para min e para a miña irmá. Non me apetece moito, a verdade, pero supoño que terá que ser.

			Hoxe, despois das clases, iremos á casa da avoa, a instalarnos. Antes terei que aturar o profesor de Educación Física. Un brután que nos fai correr ata que nos doe. A el non lle doe, porque pasa toda a clase sentado no banco. Con sorte faremos equipos e, como na clase de quinto somos impares, seguro que me deixa facer xogo libre. Penso que non lle caio ben.

			No colexio teño un par de bos amigos: Tarelo e Sira. Heinos botar en falta cando marche. Tarelo chámase Andrés, pero sempre lle chamamos polo apelido. En troques a Sira chamámola polo nome, supoño que porque se apelida García. A min tamén me chaman polo nome, aínda que algúns dos maiores tamén me alcuman Panoco, porque din que son moi torpe. Debo selo porque ninguén me escolle cando facemos os equipos en Educación Física. Non me importa. Gústame o xogo libre. Igual os parvos son eles por seguirlle o conto ao profesor.

			Despois do recreo teño un exame de inglés, pero non o levo moi ben preparado. Estou nervioso e triste pensando na casa da avoa. E no moito que a boto en falta. O profesor preguntoume ao entrar por que estou así, como despistado. Pregúntamo todos os días. Díxenlle que estaba triste pola morte da avoa, pero el tampouco me prestou moita atención. Nunca o fai. Pensa que son un caso perdido. Un deses rapaces con moita imaxinación aos que lles custa saír do seu mundo. Supoño que ten algo de razón, pero estou triste e a ninguén lle importa, así que tamén estou algo enfadado.

			Seguro que hei suspender. Aínda que non sexa moi difícil, sempre hai un motivo: a mala letra, ou que non me fixo no que preguntan. Que sei eu, algo. Dá igual como o faga, así que non teño moita gana de facelo. Nunca teño gana de facer ningún exame. Non son un neno normal. Non se me dan ben os exames, nin sequera os fáciles.

			Ao rematar a mañá, no comedor do colexio, xa non podo pensar noutra cousa que non sexa a casa da avoa. Ir vivir alí paréceme estraño. Intento pescudar se me apetece, e sigo sen telo claro. Por unha parte si, e por outra non. Son un pouco así con todo. Cústame tomar decisións. A psicóloga di que teño que aprender, pero non sei como se aprende iso.

		

	
		
			3. A casa

			A casa da avoa Asteria é grande, de pedra, toda chea de habitacións estrañas e ateigadas de cousas. Non imaxinedes unha casa vella, cuberta de teas de araña e de chismes de madeira de hai cen anos. Non. A miña avoa era médica, aínda que cando eu nacín xa estaba xubilada, e a súa casa é un pouco coma era ela: alegre, misteriosa e chea de sorpresas. Tamén era a presidenta da Sociedade Astronómica do Morrazo. Na planta alta hai un salón enteiro co teito altísimo pintado de estrelas e unha abraiante colección de telescopios: desde unha vella e simple cámara de Schmidt, que era do seu pai, o meu bisavó, ata un moderno reflector con montura Dobson controlada por computador. Sei moitas cousas dos telescopios, e todo o que sei de telescopios, e tamén de estrelas, aprendeumo ela.

			As paredes son grosas e fortes. É unha casa que impresiona ao vela. Parece que levase alí toda a vida. Ben mirado, leva alí toda a miña vida, e seguro que seguirá alí cando eu morra. Cando entras cheira a verniz e a outra cousa que non sei moi ben que é. Antes, cando a avoa estaba viva, cheiraba tamén a laranxa. Agora non. A avoa sempre cheiraba a laranxa.

			Vou durmir nun cuarto pequeno a carón da estancia principal, onde está a se instalar mamá. É un cuarto moi xeitoso, pintado de verde, cunha cama grande e un armario negro que parece non ter fondo e onde a avoa gardaba un mundo de trangalladas. Xunto á porta do cuarto teño as caixas da mudanza coas miñas cousas. Mamá dixo que tiña que encargarme eu delas, pero hoxe aínda non me apetece sacalas. Antes, cando a avoa vivía e quedaba pola noite na súa casa, tamén durmía aquí, así que de momento non creo que estrañe moito o piso: podo imaxinar que estou de visita e que ela virá pola noite a colocarme ben a roupa da cama, contarme un conto e darme un bico.

			A miña irmá maior dorme enriba, no faiado. Dáme un chisco de envexa, porque desde a xanela do faiado vense moi ben as estrelas. Á miña irmá non lle gustan as estrelas nin os telescopios. Como dicía a avoa, Deus dá pan a quen non ten dentes.

		

	
		
			4. A mudanza

			Mamá anda a rebulir na planta de abaixo, abrindo as caixas da mudanza. Podo escoitala mentres estou deitado na cama do cuarto, xogando coa Nintendo. Nesta casa escóitase todo, coma en todas as casas vellas. O xogo é entretido, pero custa un mundo concentrarse. Sempre me custa, pero estes días teño a sensación de que estou aínda máis distraído que de costume, así que pronto canso de repetir o mesmo nivel unha e outra vez e, antes de me decatar, xa estou remexendo nas cousas da avoa, dentro do armario negro. Alí atopo unha caixa de lentes rotas dun Bress que me trouxeron os reis cando fixen oito anos. Chegamos a ver Xúpiter con el, aínda que moi pequeno, e moi lonxe. A imaxe tremía tanto que parecía que quería escapar. De feito escapaba, e a avoa tiña que corrixir á man a toda présa a posición para non perdelo. A rotación da Terra é un dos principais problemas cando queres ver con comodidade un astro. Cando observas o firmamento a través dun telescopio reparas no rápido que xira o noso planeta. E toda esa xente enriba bulindo de acó para aló sen decatarse sequera! Síntome así moitas veces, como se só eu caese na conta das cousas importantes, e o resto do mundo estivese a preocuparse de parvadas. Supoño que eles pensan o mesmo de min.

			Detrás da caixa das lentes hai unha maleta vella con roupa de home. Non sei de quen será, imaxino que do meu avó, porque parece pasada de moda, aínda que eu non entendo moito de moda. E, xunto á maleta, mesturadas sen xeito nin eito, hai máis caixas con lapiseiros de cores, bolígrafos, cadernos e almanaques de hai moitos anos con marcas de medicamentos, un martelo de reflexos roto, e ata unha manchea de pílulas que, en realidade, son caramelos de amorodo.

			Máis atrás de todo ese revolto de cousas atopo un computador portátil. Nunca llo vira á avoa. É gris, algo pesado, e leva escrito Toshiba Satellite no lombo. Debe ser polo menos tan vello coma min. Malia o que din os profesores, interésanme moitas cousas, por exemplo, os aparellos electrónicos, así que decido probar a ver se acende.

		

	
		
			5. O computador portátil

			Non acende. Levo máis dunha hora remexendo no armario na procura do cargador, ou dun cable para enchufalo á corrente. Atopei un pequeno cesto de vimbio con cables, pero ningún deles ten unha entrada axeitada para o computador. Mamá está a berrar que faga os deberes. Vou buscar un pouco máis e, se non o dou atopado, sentarei a facelos. Mañá teño clase de mates coa señora Toimil. Á señora Toimil non lle gusta que chegue á clase sen os deberes feitos. Ademais, gústanme as matemáticas. Xa dixen que son raro. Ás veces teño a sensación de que é algo que non está ben acomodado dentro de min, unha engrenaxe fóra de sitio ou algo parecido, coma se o meu reloxo fose para o lado contrario ao do resto do mundo.

			Mentres fago os deberes, nun pequeno escritorio que teño xunto á cama, boto olladas ao armario, como se alí dentro estivesen as respostas dos problemas do libro de mates. Eu conformaríame con que alí estivese o cargador. Os problemas podo facelos eu só, pero o computador non podo acendelo sen o cargador, así que está onde o deixei, enriba da cama, apagado, coa pantalla levantada, agardando.

			Si, está agardando. Podo notalo.

			Sei que é absurdo, pero é coma se fose a avoa a que estivese alí, agardando por min.

		

	
		
			6. Vero

			A miña irmá chámase Verónica, pero todos lle chaman Vero. Non sei se ten un nome secreto. Se o ten, nunca mo dixo. É maior ca min, aínda que ás veces non o parece, e nunca lle gustou ir ver as estrelas coa avoa. Prefire escoitar música e vestir con roupa escura. Vai toda de negro, sempre. Mamá bota todo o día discutindo con ela. Agora, por exemplo, está a berrar que a axude a preparar a cea. Vero contesta que non é a súa criada. Mamá di que xa é maior como para axudar na casa. E así todas as noites.

			Durante a cea non falamos. A televisión está prendida e os tres comemos mentres escoitamos os participantes nun concurso de cancións. Sentímonos raros, nunha casa que aínda non achamos como nosa. Teño a impresión de que a casa tampouco está moi conforme. A miña irmá petisca catro follas de leituga e marcha para o faiado.

			Xa é noite. Eu acabo os dous toros de peixe que teño no prato e mais un iogur de sobremesa, e logo axudo a recoller, pero mamá está ausente, e nin sequera parece prestar atención. Non é que me teña que dar as grazas, pero estaría ben que se decatase. Supoño que está triste polo da avoa, e cansa pola mudanza.

			A min gustaríame tamén subir ao faiado.

		

	
		
			7. A medicina

			Esperto coa sensación de estar de vacacións. Sempre me pasa o mesmo cando abro os ollos nunha cama que non é a miña. Mamá xa está duchada e vestida cando baixo. Almorzamos aínda algo perdidos, sen saber moi ben onde coller as cuncas para o leite, ou en que armario está o pan de molde para facer as torradas. Son cousas que pasan cando vas vivir a unha casa que aínda non é a túa. Almorzamos na cociña porque é moi grande, e moi luminosa. Cheira a café, e o sol comeza a varrer a friaxe da noite. Pronto rematará o inverno.

			Diante da cunca de leite quente, que fumega a todo meter, está a pastilla. Non quero tomala pero mamá di que teño que facelo. Coma todos os días, antes de marchar para o colexio. A miña nai toma café para espertar. A min, en cambio, a pastilla déixame apampado, as ideas van máis lentas, non sei explicalo. É coma se tomase un «anticafé». Por iso non me gusta.

			Pero teño que tomala. A psicóloga di que me fai ben. Que me axuda a tranquilizarme e concentrarme nas tarefas. A non coller enfados sen motivo. Non entendo moi ben a que se refire, porque cando me enfado é por algo, como cando a profesora de Plástica me castigou por pintar un folio todo de negro. Non me deixou explicarlle que despois ía rascalo coa punta do compás para debuxar as estrelas. Simplemente fixo unha bóla co papel e tirouno ao lixo. Dixo que era unha porcallada de debuxo. Ou como cando me enfadei con Vero porque estaba a se maquillar e non daba saído do baño. Case fago todo por min. Abrín a patadas a porta, e agora teño que tomar a pastilla. Non é xusto.

		

	
		
			8. Tarelo e Panoco

			A casa pola mañá parece outra, máis fría e baleira. Rematamos de almorzar sen falar, e teño a sensación de que hoxe non vai ser un bo día no colexio. En realidade case nunca teño un bo día no colexio, así que tampouco me importa moito. Paso as primeiras horas sen prestar moita atención, pero sen meterme en ningunha lea, de xeito que, cando chega o recreo, teño a esperanza de que o día non acabe demasiado mal.

			Tarelo e mais eu estamos no baño, falando das nosas cousas. Fóra, dous maiores de sexto curso comezan a empurrar a porta para que non poidamos saír. Pero o que si podemos é escoitar os seus berros: Tareeeelo e Panoco! Tareeeelo e Panoco!

			A señora Toimil xa nos ten avisado moitas veces de que non a molestemos con rapazadas. Que xa somos maiores, que temos que aprender a resolver as nosas diferenzas e que non tomemos en serio estas cousas.

			Eu non as tomo en serio, pero sei que nos castigará cando cheguemos tarde á clase por culpa dos maiores. Non sei moi ben como resolver esa diferenza coa señora Toimil. Tarelo e mais eu sempre saímos perdendo, fagamos o que fagamos. E, cando o comprendo, descubro que xa non teño medo. Por iso, porque acabarei castigado, dá igual o que faga, decido facer o que me peta, e comezo a berrarlles, eu tamén, aos maiores: A que non abrides e nolo dicides na cara?

			Os de sexto abren, claro, mortos da risa. E, malia que son máis grandes e máis fortes, eu saio a lume de carozo coa cabeza por diante. Un deles cae no chan, retorcéndose de dor. O outro xa empezou a bater en min. Eu levanto os brazos para protexerme e berro: corre, Tarelo, corre! Ti podes chegar á clase antes de que toque o timbre! E Tarelo corre coma o demo.

			Non sei se corre por chegar á clase a tempo ou para fuxir deles. Dáme igual, eu quedo aguantando as patadas e rindo polo baixo. Un a un.

		

	
		
			9. O faiado

			Vero está en terceiro da ESO e ten clase os mércores pola tarde. Así que, cando mamá me manda castigado ao cuarto tras ler a nota da señora Toimil na axenda do colexio, subo sen chistar, pero non quedo na segunda planta, senón que subo ata o faiado, que está baleiro. Se teño que estar castigado prefiro facelo aquí arriba, onde a avoa colocaba os seus telescopios. Hai un armario parecido ao que está na miña habitación e dous baúis enormes cheos de cousas. Paso case unha hora baleirándoos, ata que pego un chimpo da emoción: o cargador! E baixo correndo as escaleiras ata o meu cuarto.

			Escoito a mamá berrando. Dixen que non saíses, Xano! Eu contesto sen pensar. Fun ao baño! E pecho a porta coa emoción dun cazador de tesouros diante da súa peza máis cobizada. Saco o computador que está no armario, enchufo o cargador e premo o botón de acendido.

			Unha luz amarela tremelica xunto ao teclado e a pantalla colle ese ton que, sendo aínda negro, xa anuncia que pronto deixará de selo. Ás veces eu síntome tamén así: coma se estivese apagado e negro, pero a piques de acenderme. Teño as mans suorentas e o corazón a mil por hora.

			E non sei por que. A verdade é que non sei que espero atopar alí.

		

	
		
			10. O contrasinal

			A pantalla de inicio do computador pide un contrasinal. Sinto unha rabia enorme, e teño gana de romper algo. Conto ata dez e penso na tartaruga, como me aprendeu a facer a psicóloga cando me poño nervioso. Ao final o enfado pasa e só queda un malestar xordo. Non sei por que teño tantas ganas de acender ese computador. Penso que debe ser porque se o consigo sería un xeito de estar outra vez coa avoa. Tamén é porque son moi curioso. Todo o mundo mo di. No colexio o profesor de Educación Física di, coma quen conta un chiste, que son tan curioso que vou acabar coma o gato. Pensa que non o entendo, e sempre ri ao rematar de dicilo. Pensa que son parvo, ademais de curioso.

			Teño que concentrarme. Seguro que o contrasinal do computador da avoa é algo que eu coñezo. Seguro que podo dar con el. Teño que pensar. Eu creo que pensar se me dá ben. De maior quero ser inventor. Teño un caderno onde anoto as cousas que vou inventar cando sexa maior, como un colchón de auga transparente con peixes dentro, para durmir coma o Capitán Nemo, ou unha cisterna con auga do mar para non botar a perder tanta auga doce cada vez que mexo. Tamén pode que me faga astrónomo. Ou construtor de telescopios. Ou pintor nocturno. Aínda non o sei, pero pensar dáseme ben, a pesar de que as ideas van máis lentas coa pastilla. Mais cando sexa maior xa non a tomarei. Será o primeiro que faga. Botar a pastilla no lixo.

			Intento pensar nos contrasinais que poño cando xogo coa Nintendo, ou no que ten a miña nai no seu móbil. Ela non o sabe, pero eu sei o seu contrasinal. Sempre me fixo, cando o acende. É o nome de papá. Que poría a avoa Asteria como contrasinal? Probo co seu nome, pero non vai. Probo coa data do aniversario, pero tampouco. Probo cos nomes dos seus dous fillos, o do meu pai e o do tío Carlos, e os dos netos: Vero, o primo Nico, eu. Nada.

			Non se me ocorre que máis poñer, e baixo a tapa do portátil, amolado polo fracaso e morto de sono.

		

	
		
			11. O soño

			A noite é fría. Nótase mesmo debaixo da manta. Cústame coller o sono. Non fago máis que darlle voltas ao contrasinal do portátil da avoa Asteria. Debería facer unha listaxe e probar, unha por unha, todas as cousas que se me ocorran. Espero que non se bloquee despois de varios intentos. Non creo porque xa fixen seis ou sete probas e non pasou nada. Ese último pensamento queda a dar voltas na miña cabeza, mentres a pastilla, que tamén teño que tomar coa cea, vai colléndome polos pés, facendo que as ideas vaian máis lentas e o corpo se deixe arrastrar pola marea, zata o escuro mar da noite.

			Alí quedo, á mercé das ondas, loitando coa tempestade dun pesadelo en que dous alumnos de sexto corren tras de min con ollos de vaca, e o chan é un lamazal onde case non podo avanzar. Cando están a piques de collerme miro cara arriba, ao ceo, e alí está Sira, subida a unha estrela, agarrándome por unha man e tirando de min, de xeito que consigo escapar dos meus perseguidores.

			É curioso, porque no soño Sira ten a cara da miña avoa.

			Pero, non sei por que, sei que é Sira.

		

	
		
			12. Sira

			Tarelo non veu hoxe á clase. Estará enfermo. Está enfermo moitas veces, aínda que non é certo. En realidade a súa nai traballa de noite e algúns días non acorda a tempo para levalo ao colexio. Despois faille un xustificante dicindo que está enfermo, así que no colexio todo o mundo pensa que Tarelo é un neno con mala saúde, pero eu sei a verdade. O caso é que hoxe non veu, así que no recreo estamos sós Sira e mais eu no fondo do patio, sentados, falando. Pregúntame que tal na casa nova e, sen saber moi ben como, acabo contándolle o do portátil. Préstame moito falar con Sira. Sabe moitas cousas de mitoloxía, de seres fantásticos e desas cousas. Por exemplo, sabe que os lobishomes non súan e por iso teñen que estar sempre coa boca aberta. E que hai unha nena vampiro vivindo no castelo do bosque encantado de Aldán, pero como non lle gustan os turistas pasa a maior parte do tempo dentro do cadaleito, sen saír case nunca. Ou que a Fonte do Unicornio de Moaña ten ese nome porque unha vez ao ano os unicornios de Domaio e de Broullón baixan alí a beber e confraternizar. Os unicornios son animais solitarios e viven espallados por todo o Morrazo, pero cando baixan a beber e atopan algún da súa especie poden pasar toda a noite falando. Logo despídense, e ata o ano seguinte. Unha vez contoume que, mentres se bañaba na praia da Borna, cerca da illa Arroás, viu, no fondo da ría, un kelpie galopando entre as cordas somerxidas das bateas. Non sei se será certo, pero Sira conta esas cousas moi convencida, igual ca se fosen tan certas coma as novas do telexornal.

			Cando lle falo do computador e do contrasinal contesta que ten que ser algo moi especial, que á miña avoa lle gustase moito, e penso que á miña avoa o que máis lle gustaban eran as estrelas.

			Podo probar. Sei moitos nomes de estrelas.

		

OEBPS/image/setestrelo_01_xano.jpg





OEBPS/image/9788411102476_Cubierta.jpg
—#> FORA DE X0GO

MANUEL
. ESTEBAN
2l

SZXERAIS





OEBPS/02_MAQ_INDICE.xhtml

		
			Contenido


			PRIMEIRA PORTA. OUMUAUMUA


			1. Xano


			2. O colexio


			3. A casa


			4. A mudanza


			5. O computador portátil


			6. Vero


			7. A medicina


			8. Tarelo e Panoco


			9. O faiado


			10. O contrasinal


			11. O soño


			12. Sira


			13. A idea


			14. Oumuaumua


			15. A reunión


			16. A fin de semana


			17. A posición


			18. Domingo


			19. O Dobson


			20. A mensaxe


			21. Luns


			22. O móbil


			23. A pantalla


			24. Ook


			25. Martes


			26. A luz fantástica


			27. O bibliotecario


			28. Linguaxes


			29. A festa


			30. O agasallo


			31. A porta


			SEGUNDA PORTA ABREPORTAS


			1. Eixe


			2. Boru


			3. Abreportas


			4. A Gobernadora Ite


			5. Transmisión


			6. A Profecía


			7. A fuxida


			8. Xea


			9. O Tronzanubes


			10. O perigo


			11. O medo


			12. A risa


			13. Eos


			14. A guerra


			15. Volver Á casa


			16. Ummera


			TERCEIRA PORTA NÚCLEO


			1. Confianza


			2. O Atallo


			3. A decisión


			4. Xinete de sucasoles


			5. Nigoda


			6. Xeometría emocional


			7. Burato de verme


			8. Pasado


			9. Presente


			10. Futuro


			11. Emocionauta


			12. O Consello Espiral


			13. O Negus Meen


			14. Gobernador de Gobernadores


			15. Xornada de Portas Abertas


			16. A destrución de Eixe


			17. O discurso


			18. Unha votación (e unha petición)


			19. O regreso


			ÚLTIMA PORTA O PAÍS DAS MIL PORTAS


			1. Non hai lume coma o lume do fogar


			2. A chave da porta


			NOTAS FINAIS


			O AUTOR


			Créditos


		

	

OEBPS/image/logo_fora_de_xogo.jpg
SIXERAIS





